
Shri Gosahasranama Stotram

ಶ್ರೀಗೋಸಹಸ್ರನಾಮಸ್ತೋತ್ರಂ

.. ಶ್ರೀಮದ್ರಾಘವೋ ವಿಜಯತೇ ..

.. ಜಗದ್ಗುರುಶ್ರೀಮದಾದ್ಯರಾಮಾನಂದಾಚಾರ್ಯಾಯ ನಮಃ ..
.. ಶ್ರೀಗೋಮಾತ್ರೇ ನಮಃ ..
ಅಥ ಶ್ರೀಗೋಸಹಸ್ರನಾಮಸ್ತೋತ್ರಂ .

ಅಥಶ್ರೀಚಿತ್ರಕೂಟತುಲಸೀಪೀಠಾಧೀಶ್ವರಜಗದ್ಗುರುರಾಮಾನಂದಾಚಾರ್ಯಮಹಾಕವಿ-

ಸ್ವಾಮಿರಾಮಭದ್ರಾಚಾರ್ಯವಿರಚಿತಂ ಶ್ರೀಗೋಸಹಸ್ರನಾಮಸ್ತೋತ್ರಂ ಪ್ರಾರಭ್ಯತೇ
ಅಥ ಧ್ಯಾನಂ .

ಸೀತಾರಾಮಕೃಪಾಸುಧಾಶ್ರಿತತನುಂ ವಾತ್ಸಲ್ಯಮಂದಾಕಿನೀಂ
ದೇವೀಂ ದೇವಶರೀರಿಣೀಂ ಭಗವತೀಂ ಸಂಪೂಜಿತಾಂ ದೈವತೈಃ .
ಹುಂಕಾರಾರ್ದಿತಪಾಪತಾಪನಿವಹಾಂ ಗೋಪಾಲಸಂಪಾಲಿತಾಂ
ಗೋವಿಂದಾರ್ಚಿತಪಂಕಜಾಂಘ್ರಿಮನಘಾಂ ಧ್ಯಾಯಾಮಿ ಗೋಮಾತರಂ ..

ಇತಿ ಧ್ಯಾನಂ .

ನಿತ್ಯಾನಂದಜಯೌ ಶಿಷ್ಯೌ ಜಗದ್ಗುರುಪರಾಯಣೌ .

ಪಪ್ರಚ್ಛತುಶ್ಚಿತ್ರಕೂಟತುಲಸೀಪೀಠವಲ್ಲಭಂ ..

ಜಗದ್ಗುರುಂ ರಾಮಭದ್ರಾಚಾರ್ಯಂ ಶಾಸ್ತ್ರವಿಶಾರದಂ .

ರಾಮಾನಂದಪದೋಪಾತ್ತಸಿಂಹಾಸನಮಘಾಪಹಂ ..

ಶಿಷ್ಯಾವೂಚತುಃ .
ಭಗವಂಛ್ರೋತುಮಿಚ್ಛಾವಃ ಶ್ರೀಮದ್ವದನಪಂಕಜಾತ್ .

ಸರ್ವಶಾಸ್ತ್ರರಹಸ್ಯಂ ಯತ್ಸ್ತೋತ್ರಂ ಪುಣ್ಯಕರಂ ಶಿವಂ ..

ಜಗದ್ಗುರುರುವಾಚ .

ಶೃಣುತಂ ಮತ್ಪ್ರಿಯೌ ಶಿಷ್ಯೌ ನಿತ್ಯಾನಂದಜಯೌ ದ್ವಿಜೌ .

ಸರ್ವಕಲ್ಯಾಣಸದನಂ ಸ್ತೋತ್ರಂ ಕಲಿಮಲಾಪಹಂ ..

ಗವಾಂ ನಾಮಸಹಸ್ರಂ ಯದ್ರಾಮಾನಂದೋ ಜಗದ್ಗುರುಃ .
ಮಾಮುವಾಚಯುವಾಭ್ಯಾಂ ತತ್ಪ್ರವಕ್ಷ್ಯೇ ವಿಶ್ವಭೂತಯೇ ..

ರಾಮಾರಾಮಂ ಘನಶ್ಯಾಮಂ ಗೋವಿಂದಂ ಗೋಪತಿಪ್ರಿಯಂ .

ಶ್ರೀಗೋಸಹಸ್ರನಾಮಸ್ತೋತ್ರಂ

ವಂದೇ ಗೋಪಂ ಗೋಪಗೋಪೀಭಾವಿತಂ ಭವಗೋಷ್ಪದಂ ..

ಗೋಮಾತುರ್ಯಾನಿ ನಾಮಾನಿ ಗೋವ್ರತೈಃ ಸದ್ಭಿರಾದೃತೈಃ .
ಗೀತಾನಿ ಗೀಯಮಾನಾನಿ ತಾನಿ ಗಾಯಾಮಿ ಭೂತಯೇ ..

ವಿನಿಯೋಗಃ -
ಓಂ .ಅಸ್ಯ ಶ್ರೀಗೋಸಹಸ್ರನಾಮಸ್ತೋತ್ರಮಂತ್ರಸ್ಯ ಜಗದ್ಗುರುರಾಮಾನಂದಾಚಾರ್ಯ
ಸ್ವಾಮಿರಾಮಭದ್ರಾಚಾರ್ಯ ಋಷಿರನುಷ್ಟುಪ್ಛಂದೋ ಗೌರ್ದೇವತಾ ಗೌವಿಂದೀ
ಬೀಜಂ
ಗವೇಂದ್ರಾರ್ಯಾ ಕೀಲಕಂ ಗೌಃ ಶಕ್ತಿರ್ಗೋಮಾತುಃ ಪ್ರಸನ್ನತಾರ್ಥಂ ಪಾಠೇ
ವಿನಿಯೋಗಃ .
ಅಥ ಸ್ತೋತ್ರಂ .

ಓಂ ಗೌರ್ಗೌವಿಂದೀ ಗವೇಂದ್ರಾರ್ಯಾ ಗವೀಶಾ ಗೋಪಗೋಪಿತಾ .

ಗೋಜಾ ಗೋದಾ ಗವಿಪ್ರಾರ್ಥ್ಯಾ ಗವೇಡ್ಯಾ ಗೋಪತಿಪ್ರಿಯಾ .. 1..

ಗೋಪಾ ಗೋಪಾಲಿಕಾ ಗೋಪೀ ಗೋಪೀಥಾ ಗೋಪದಾರ್ಕಗುಃ .
ಗೋಮಯೀ ಗೋಮತೀ ಗವ್ಯದೋಗ್ಧ್ರೀ ಗೋಮಾ ಗವಿಸ್ತುತಾ .. 2..

ಗೋಪಹೂತಾ ಗೋಪವಂದ್ಯಾ ಗೋಪಗೀತಾ ಗವಾರ್ಚಿತಾ .

ಗೋವಿಂದಪಾಲಿತಾ ಗೋಷ್ಠಾ ಗೋಪ್ರಿಯಾ ಗೋಮಯಾಮೃತಾ .. 3..

ಸರ್ವದೇವಮಯೀ ದೇವೀ ದಿವ್ಯಾಂಘ್ರಿರ್ದಿವ್ಯಭಾ ದ್ಯುಗುಃ .
ದಿವ್ಯರೂಪಾ ದಿವ್ಯಮಾಲ್ಯಾ ದಿವ್ಯಗಂಧಾ ದ್ಯುಧೃಗ್ದ್ಯುಭುಕ್ .. 4..

ಸರ್ವಶ್ರೇಷ್ಠಾ ಸರ್ವತೀರ್ಥಾ ಸರ್ವಪೂಜ್ಯಾ ಸಮಪ್ರಿಯಾ .

ಶಮಾ ಶಾಂತಾ ಶುಚಿಃ ಸ್ನಿಗ್ಧಾ ಶುಭ್ರಾ ಸುಭ್ರೂಃ ಸ್ವಭೂಃ ಸ್ವಗುಃ .. 5..
ಕಲ್ಯಾಣೀ ಕಾಮದಾ ಕಾಮ್ಯಾ ಕಾಮಗಾ ಕಾಮಧುಕ್ಕಧುಕ್ .

ಕೋಷ್ಣದುಗ್ಧಾ ಕುಜಾ ಕಾವೀಕೀರ್ತಿತಾ ಕೀರ್ತಿವರ್ಧಿನೀ .. 6..

ಮಾಧವೀ ಮಾಧವಪ್ರೇಷ್ಠಾ ಮಾ ಮಾನ್ಯಾ ಮಾಧವಪ್ರಿಯಾ .

ಮಾನುತಾ ಮಾನಿತಾ ಮೇಷ್ಟಾ ಮಹಿತಾ ಮಹಿಮಸ್ಥಿತಾ .. 7..

ಬಂಧುರಾ ಬಂಧುದಾ ಬಂಧುರ್ಬಾಂಧವೀ ಬಂಧುಗಾಽವಧೂಃ .
ವಂದಿತಾ ವಾಗ್ವೃಷವಧೂರ್ವಂದಾರುರ್ದಾರವೀ ದ್ರುಮಾ .. 8..

ಚಾರುರೂಪಾ ಚಾರುಶೃಂಗೀ ಚಾರುಶೋಭಾ ಸುಚಾರುಗುಃ .
ಚಾರುವತ್ಸಾ ಚಾರುಖುರಾ ಚಾರುಗಾ ಚಾರುಸುಸ್ತನೀ .. 9..

ಚಾರುಶೀಲಾ ಚಾರುರುಚಿಶ್ಚಾರುಭಾಷಾ ಚತುಷ್ಪದಾ .

ಪವಿತ್ರಾ ಪಾವನೀ ಪೂತಾ ಪೂತಾತ್ಮಾ ಪಾಪನಾಶಿನೀ .. 10..

ಶುಭಾ ಶುಭತರಾ ಸೌಮ್ಯಾ ಶೋಭಿತಾ ಶೋಭನಸ್ಪೃಹಾ .

ಶ್ರೀಗೋಸಹಸ್ರನಾಮಸ್ತೋತ್ರಂ

ಶುಕ್ಲವರ್ಣಾ ಶುಕ್ಲರದಾ ಶುಕ್ಲತ್ವಿಟ್ಛುಕ್ಲರೂಪಿಣೀ .. 11..

ಶ್ಯಾಮಾ ಶ್ಯಾಮಪ್ರಿಯಾ ಶ್ಯಾಮಕರ್ಣೀ ಶ್ಯಾಮಪಯೋಧರಾ .

ಶ್ಯಾಮಪುಚ್ಛೀ ಶ್ಯಾಮವರ್ಣಾ ಶ್ಯಾಮಾಂಘ್ರಿಃ ಶ್ಯಾಮಲೋಮಿಕಾ .. 12..

ಶ್ಯಾಮಾತ್ಮಾ ಶ್ಯಾಮಭಾ ಶ್ಯಾಮದೇಹಿಕಾ ಶ್ಯಾಮವತ್ಸಕಾ .

ಶ್ಯಾಮಚಿತ್ತಾ ಶ್ಯಾಮಸತ್ತ್ವಾ ಶ್ಯಾಮಕಾ ಶ್ಯಾಮಮೂರ್ಧಜಾ .. 13..

ಕಪಿಲಾ ಕಪಿಲಸ್ತುತ್ಯಾ ಕಪಿಲಾಕ್ಷೀ ಸಕಾಪಿಲೀ .

ಕಪಿಶಾ ಕಪಿಶಾರ್ದೂಲಪೂಜ್ಯಾ ಪೂಜ್ಯಪದಾಂಬುಜಾ .. 14..

ಪ್ರಣವಾ ಪ್ರಣವಾಕಾರಾ ಪ್ರಣವಾಭಾ ಪ್ರಣೇದುಷೀ .

ಪ್ರಣವೇಡ್ಯಾ ಸತ್ಪ್ರಣವಾ ಪ್ರಣವಧ್ವಾನಧಾರಿಣೀ .. 15..

ಪ್ರಾಣಾ ಪ್ರಾಣಮಯೀ ಪ್ರಾಣಪೋಷಿಣೀ ಪ್ರಾಣಧಾರಿಣೀ .

ಪ್ರಾಣಭೃತ್ಪ್ರಾಣಕೃತ್ಪ್ರಾಣಧೃತ್ಪ್ರಾಣತ್ವಿಟ್ಪ್ರಣಮ್ಯಧೀಃ .. 16..
ಗವ್ಯಧುಗ್ಗವ್ಯಭುಗ್ಗವ್ಯಸೂರ್ಗವ್ಯಸ್ಪೃಕ್ಸಗವ್ಯಭಾ .

ಗವ್ಯಗಾ ಗವ್ಯಲಾ ಗವ್ಯದಾಯಿನೀ ಗವ್ಯಪಾಯಿನೀ .. 17..

ಹವ್ಯದೋಹಾ ಹವ್ಯತನುರ್ಹವ್ಯಾತ್ಮಾ ಹವ್ಯಸೂರ್ಹವಿ-.

ರ್ದೋಗ್ಧ್ರೀ ಹವ್ಯಪಯಾ ಹವ್ಯಸರ್ಪಿರ್ಹವ್ಯದಧಿಃ ಸ್ವದಾ .. 18..

ಕವ್ಯಕೃತ್ಕವ್ಯಭೃತ್ಕವ್ಯಧಾರಿಣೀ ಕವ್ಯಹಾರಿಣೀ .

ಕವ್ಯೇಷ್ಟಾ ಕವ್ಯಘೃತಿಕಾ ಕವ್ಯಪೂಃ ಕವ್ಯವರ್ಷಿಣೀ .. 19..

ಕಾಮಧೇನುಃ ಕಾಮಗವೀ ಕಾಮಸೂಃ ಕಾಮಕಾಮಿತಾ .

ಕಾಮದಾ ಕಾಮಗಾ ಕಾಮವರ್ಷಿಣೀ ಕಾಮಕರ್ಷಿಣೀ .. 20..

ಕಾಮರೂಪಾ ಕಾಮಖುರಾ ಕಾಮೌಜಾಃ ಕಾಮನಾಶಿನೀ .

ಕಾಮಪೂರಾ ಕಾಮರುಚಿಃ ಕಾಮತೇಜಾಃ ಸುಕಾಮಿನೀ .. 21..

ಕಾಮಶ್ವಾಸಾ ಕಾಮರವಾ ಕಾಮಾ ಕಾಮಕರೀಷಿಣೀ .

ಕಾಮಗಂಧಾ ಕಾಮವರಾ ಕಾಮಹಾ ಕಾಮಕುಃ ಶಕಾ .. 22..

ಕಾಮಹರ್ಷಾ ಕಾಮವರ್ಷಾಽಕಾಮ್ಯಾ ಕಾಮ್ಯವರಪ್ರದಾ .

ಕಾಮವೃಷ್ಟಿಃ ಕಾಮಸೃಷ್ಟಿಃ ಕಾಮಗೃಷ್ಟಿರ್ಗರೀಯಸೀ .. 23..

ಸ್ವರ್ಗವೀ ಸ್ವರ್ಣದೀಪೂತಾ ಸ್ವರ್ಗನುತ್ಸ್ವರ್ಗಸೇವಿನೀ .

ಸ್ವರ್ಗಧ್ಯೇಯಾ ಸ್ವರ್ಗಜ್ಞೇಯಾ ಸ್ವರ್ಗ್ಯಾ ಸ್ವರ್ಗಸುಖಾಽಸುಖಾ .. 24..

ಪೂತಕ್ರತುಃ ಪೂತಯಜ್ಞಾ ಪೂತಹೋಮಾ ವಿಪೂತಿಕಾ .

ಪೂತಾತ್ಮಾ ಪೂತರವಿಕಾ ಪೂತಕೃತ್ಪೂತವಂದಿತಾ .. 25..

ಸ್ವಧಾಕ್ಷೀರಾ ಸ್ವಧಾನೀರಾ ಸ್ವಧಾಹೈಯಂಗವಾ ಸ್ವಧಾ .

ಸ್ವಧಾಸರ್ಪಿಃ ಸ್ವಧಾಸೃಷ್ಟಿಃ ಸ್ವಧಾದೃಷ್ಟಿಃ ಸ್ವಧಾಮದಾ .. 26..

ಸ್ವಾಹಾ ಸ್ವಾಹಾತ್ಮಿಕಾ ಸ್ವಾಹಾರೇತಾಃ ಸ್ವಾಹಾಕರೀಷಿಣೀ .

ಶ್ರೀಗೋಸಹಸ್ರನಾಮಸ್ತೋತ್ರಂ

ಸ್ವಾಹಾದಧಿಪಯಾಃ ಸ್ವಾಹಾಘೃತಾ ಸ್ವಾಹಾಪಯಸ್ವಿನೀ .. 27..

ಸ್ವಾಹಾಧ್ವನಿಮಯೀ ಸ್ವಾಹಾಸತ್ತ್ವಾ ಸ್ವಾಹೈಕವಿಗ್ರಹಾ .

ಸ್ವಾಹಾಕಾರತನುಃ ಸ್ವಾಹಾತುಷ್ಟಾ ಸ್ವಾಹಾಪ್ರಮೋದಿನೀ .. 28..

ವಷಟ್ಕಾರಾ ಚಿದಾಕಾರಾ ನಿರಾಕಾರಾ ಶುಭಾಕೃತಿಃ .
ಸ್ನಿಗ್ಧಾಕಾರಾಽಭಯಾಕಾರಾ ಪ್ರೇಮಾಕಾರಾ ಸದಾಕೃತಿಃ .. 29..
ಸಾಧ್ವೀ ಸಾಧ್ವೀನುತಾ ಸಾಧ್ವೀಗೀತಾ ಸಾಧ್ವೀಜನಪ್ರಿಯಾ .

ಸಾಧ್ವೀಷ್ಟಾ ಸಾಧ್ವೀಮಹಿತಾ ಸಾಧ್ವೀಸೇವ್ಯಾ ವಿಸಾಧ್ವಸಾ .. 30..

ಕೃತಿರ್ಧೃತಿರ್ಮತಿಃ ಕ್ಷಾಂತಿಃ ಶಾಂತಿರ್ದಾಂತೀ ರತಿರ್ಗತಿಃ .
ದ್ಯುತಿರ್ನುತಿಃ ಶ್ರುತಿಃ ಕಾಂತಿಃ ಶ್ರಿತಿಃ ಕೀರ್ತಿಃ ಸ್ಮೃತಿರ್ನತಿಃ .. 31..
ಭಾಮಾ ವಾಮಾ ರಮಾ ರಾಮಾ ರಮ್ಯಾ ನಮ್ಯಾಽಕ್ಲಮಾ ಕ್ಷಮಾ .

ಉಮಾ ಕ್ಷಾಮಾ ಸಮಾ ಶ್ಯಾಮಾ ಭೀಮಾ ಸೀಮಾ ಮನೋರಮಾ .. 32..

ಶಿವಾ ಸೇವಾ ಭವಾ ಭವ್ಯಾ ನವ್ಯಾ ಗವ್ಯಾ ರವಾ ಜವಾ .

ಶೋಭಾ ಕ್ಷೋಭಾ ದವಾ ದಾವಾ ಭಾವಾ ಗ್ರಾವಾ ಲವಾ ಪ್ಲವಾ .. 33..

ಧೇನುರ್ಧಾರ್ಯಾ ಧರಾ ಧಾರಾಽಪಾರಾವಾರಾ ಪರಾಽಪರಾ .

